
Abstrakt 

Ky punim paraqet gjendjen e sigurisë së gazetarëve në Republikën e Kosovës duke 

studiuar rastet e dhunës fizike në periudhën kohore 2017-2021.  

Punimi është mbështetur në dokumente ndërkombëtare për sa i përket kontekstit teorik 

që nga dokumentet e para sikurse Deklarata e Përgjithshme mbi të Drejtat e Njeriut e vitit 1948, 

dhe dokumentet e tjera përmes së cilave secili shtet demokratik obligohet që përmes ligjeve të 

mbrojë lirinë e shprehjes, dhe rrjedhimisht të mbrojë edhe gazetarët të cilët raportojnë lidhur 

me dukuritë në shoqëri (Universal Declaration of Human Rights, 1948). 

Republika e Kosovës ka një mori ligjesh të cilat janë në përputhje me ligjet e Bashkimit 

Evropian për sa i përket garantimit dhe mbrojtjes së lirisë së shprehjes.  

Përkundër të gjitha ligjeve në fuqi të cilat mbrojnë gazetarët dhe punën e tyre, në Kosovë 

siguria e gazetarëve mbetet e brishtë. Duke parë situatën e përgjithshme dhe ndikimet e 

rrethanave të ndryshme si politike, ekonomike dhe sociale në Republikën e Kosovës, gazetarët 

sfidohen çdo ditë nga palë të ndryshme. Gazetarët në Kosovë ballafaqohen edhe me kushtet jo 

të volitshme të punës duke mos pasur mundësi që ta kryejnë misionin e tyre të shenjtë.  

Sipas statistikave të ofruara nga Asociacioni i Gazetarëve të Kosovës (AGK), gjatë 

periudhës 2017-2021 janë evidentuar gjithsej 196 raste të kërcënimeve dhe dhunës ndaj 

gazetarëve. Në vitin 2017 kanë ndodhur gjithsej 24 raste, në vitin 2018 janë regjistruar 17 raste, 

në vitin 2019 kanë qenë 19 raste, në vitin 2020, 24 raste, dhe në vitin 2021 janë regjistruar 

gjithsej 29 raste të kërcënimeve dhe dhunës ndaj gazetarëve (AGK, 2017-2021). Përmes 

intervistave të thella me gazetarët të cilët janë kërcënuar dhe i janë nënshtruar çfarëdo lloj 

dhune, janë paraqitur 10 raste të cilat kanë ndodhur gjatë periudhës 2017-2021. Këto raste janë 

përshkruar në detaje, duke nxjerrë në pah arsyen e kërcënimit apo sulmit fizik, dyshimin se nga 

kush janë kërcënuar, dhe ndikimin që e kanë pasur në punën e tyre profesionale. 

Fjalë kyçe: Gazetar; Dhunë; Ndikimi i dhunës; Liria e medias; Liria e shprehjes; Censura.  

 

 



Abstract 

This research presents the security situation of journalists in the Republic of Kosovo by 

studying cases of physical violence in the period 2017-2021. 

The paper is based on international documents in terms of theoretical context from the 

first documents the Universal Declaration of Human Rights 1948 and other documents, through 

which every democratic state is obliged by law to protect freedom of expression and 

consequently protect even journalists who report on phenomena in society (Universal 

Declaration on Human Rights, 1948). 

The Republic of Kosovo has a number of laws which are in line with the laws of the 

European Union that guarantee and protect freedom of expression. 

Despite all the laws in force which protect the journalist and his work, the safety of 

journalists in Kosovo remains fragile. Seeing the overall situation and the impact of different 

circumstances such as economic, economic and social policy in the Republic of Kosovo, 

journalists are challenged every day by different parties. Journalists in Kosovo also face 

unfavorable working conditions, not being able to carry out their sacred mission. 

According to statistics obtained from the Association of Journalists of Kosovo (AJK), a 

total of 196 cases of threats and cases of violence against journalists have been identified. In 

2017 a total of 24 cases, in 2018 17 cases were identified, in 2019 there are 19 cases, in 2020 

there are 24, and in 2021 there are 29 cases of threats and violence against journalists (AJK, 

2017-2021). 

Through in-depth interviews with journalists who have been threatened and subjected to 

any kind of violence, 10 cases have been presented in the period 2017-2021. These cases are 

described in detail highlighting the reason for the threat, the suspicion of who threatened them 

and the impact they had on their professional work. 

Keywords: Journalist; Violence; The impact of violence; Freedom of the media; Freedom of 

expression; Censorship. 

FALËNDERIM 

Kam kënaqësinë të shpreh mirënjohjen time për të gjithë ata që më dhanë mundësinë të 

kompletoj këtë punim. 

Dëshiroj të shpreh mirënjohje të veçantë për mentorin tim të nderuar dhe të respektuar 

Prof. Ass. Dr. Resul Sinani, në Kolegjin AAB. Ligjëruesin frymëzues i cili gjatë studimeve 

master, me profesionalizëm të pakrahasueshëm hapi një horizont të ri të njohurive për 

studentët, posaçërisht të drejtimit të Komunikimit Masiv. Profesor Resul Sinani luajti rol të 

rëndësishëm në qasjen time ndaj këtij punimi, duke më udhëzuar në të gjitha fazat e punimit 

deri në përfundimin e tij. Ky punim nuk do të ishte i kompletuar pa mbikëqyrjen, sugjerimet 

dhe kujdesin e tij të veçantë gjatë të gjitha fazave të përgatitjes, prandaj i jam shumë 

mirënjohëse për përkushtimin dhe ndihmën e tij të vazhdueshme.  

Falënderimet e mia më të thella janë për familjen time, bashkëshortin dhe katër fëmijët e 

mi: Anyla, Adea, Hana dhe Rron, përkrahja e të cilëve, mirëkuptimi dhe dashuria e pakusht e 

bëri më të lehtë këtë rrugëtim. 

Dëshiroj t’i falënderoj edhe gazetarët dhe të gjitha palët e intervistuara, të cilët nuk 

hezituan të ndihmojnë, sugjerojnë, udhëzojnë dhe kontribuojnë në mbledhjen e informatave. 

Ata janë pjesë shumë e rëndësishme, dhe pa ndihmën e tyre ky punim nuk do të mund të 

realizohej. 

 

 

 

 

 

 

 

 

 



HYRJE 

Mediat janë shtylla e katërt e pushtetit dhe zhvillimit të demokracisë. Gazetarët janë në 

shënjestër të grupeve të interesit e politikës, dhe kjo e bën që ata të sulmohen dhe të dhunohen 

në mënyra të ndryshme, duke filluar nga kërcënimet në mënyrë verbale si dhe nga politika. Çdo 

kufizim i lirive individuale të gazetarëve, mediave ku ata punojnë apo komunitetit të cilit ata i 

takojnë, e minimizon autonominë dhe e kërcënon sigurinë e tyre. Argumenti kryesor qëndron 

në atë se raporti në mes të autonomisë së gazetarëve dhe sigurisë së tyre ndërlidhet, dhe ato 

nuk funksionojnë njëra pa tjetrën (Carlsson et al, 2017). 

Sipas punimit shkencor hulumtues të UNESCO-s, në botë çdo pesë ditë vritet nga një 

gazetar për shkak të shpërndarjes së informacionit tek publiku. Sipas po të njëjtit burim, këto 

sulme janë nga më të ndryshmet duke përfshirë vrasje, arrestime, linçime, në vende të 

ndryshme, kohë të ndryshme, arsye dhe qëllime të ndryshme, dhe në secilin nga rastet, 

gazetarëve ju rrezikohet jeta. Në shkrimin akademik (Building knowledge to protect freedom 

of expression) thuhet se të tjerët shpesh i shohin gazetarët si persona të cilët nuk e kryejnë 

punën siç duhet, duke mos i analizuar rrethanat dhe shkaqet që gazetarin e shtyjnë të raportojë 

në momente të caktuara (Carlsson et al, 2017). 

Bazuar në raporte ndërkombëtare, Republika e Kosovës numërohet si vend me liri të 

kufizuar të shprehjes. Në publikimin e fundit të “Indeksit të Lirisë së Shtypit të Reporterëve pa 

Kufij”, për gjendjen e lirisë së mediave në Kosovë për vitin 2021, Kosova është renditur në 

vendin e 78-të në botë sa i përket lirisë së shtypit, dhe qëndron më mirë krahasuar me disa 

vende të rajonit. Megjithatë, rënia që ka pësuar Kosova për 8 vende në këtë renditje, dëshmon 

gjendjen reale jo të kënaqshme të lirisë së mediave në Kosovë. Sipas këtij indeksi, vendet e 

rajonit renditen si në vijim: Kosova, në vendin e 78-të, Serbia, 93, Bosnje dhe Hercegovina, 

58, Maqedonia e Veriut, 90, Shqipëria, 83 dhe Mali i Zi, në vendin e 104.  

 

 

 

 

 



Tabela 1 Reporterët pa Kufij – rangimi në Indeksin Botëror të Lirisë së Shtypit 

(0 – rezultati më i mirë i mundshëm; 100 - rezultati më i keq i mundshëm) 
 

Kosova Serbia 
Bosnja dhe 

Hercegovina 

Maqedonia e 

Veriut 
Shqipëria Mali i Zi 

2021      78 ▼      93 ▼      58 ▼      90 ▲      83 ▼      104 ▲ 

2020 70 93 58 92 84 105 

2019 75 90  63  95 82  104 

2018 78 76 62 109 75 103 

2017 82 66 65 111 76 106 

Shënim: Tabela e punuar nga Sebahate Hajredinaj. Burimi: “Reporterët pa Kufij”, të Indeksit Botëror të Lirisë 

së Shtypit, renditja e Kosovës përgjatë viteve 2017-2021. Shigjetat e kuqe tregojnë rënie, ndërsa të kaltrat 

ngritje në renditjen globale të lirisë së shtypit. https://rsf.org/en/country/kosovo  

Në përgjithësi, gjatë periudhës 2017-2021, gjendja e sigurisë së gazetarëve në Kosovë 

është përshkallëzuar. Gazetarët janë sulmuar në forma të ndryshme përmes frikësimit, linçimit 

publik, kërcënimeve verbale, sulmeve fizike dhe psikologjike, gjatë kryerjes së detyrave të tyre. 

Këtë gjendje e verifikojnë edhe raportet e Asociacionit të Gazetarëve të Kosovës (AGK), i cili 

ofron të dhëna në bazë vjetore lidhur me rastet e sulmeve ndaj gazetarëve. Sipas këtyre të 

dhënave, në periudhën kohore nga viti 2017 deri në vitin 2021 janë evidentuar gjithsej 196 

incidente, ku viktima kanë qenë gazetarë dhe profesionistë tjerë të medias. Dhuna ndaj 

gazetarëve shfrytëzohet si mjet për t’i shtyrë ata të vetëcensurohen, të heshtin, ta ndërrojnë 

vendin e punës apo të merren me tema të cilat nuk prekin direkt persona apo çështje të 

ndryshme të cilat mund të paraqesin gjendjen reale (AGK, 2021). 

Në anën tjetër, liria e shprehjes është e drejtë themelore e cila mbrohet me Nenin 19 të 

Deklaratës Universale për të Drejtat e Njeriut të Organizatës së Kombeve të Bashkuara. Ajo 

mbrohet edhe me Konventën Evropiane për Mbrojtjen e Lirive dhe të Drejtave të Njeriut, 

Konventën Amerikane për të Drejtat e Njeriut, ndërsa në Kosovë, liria e shprehjes garantohet 

me nenin 40 të Kushtetutës së Republikës së Kosovës.  

Përkundër këtyre standardeve të cilat e mbrojnë fjalën e lirë në të gjitha shtetet me 

demokraci të zhvilluara, gazetarët në Kosovë akoma hasin në probleme të ndryshme kur 

raportimet e tyre kanë të bëjnë me tema të ndjeshme. Këtë gjendje e verifikojnë edhe raportet 

e Asociacionit të Gazetarëve të Kosovës "Treguesit e Nivelit të Lirisë së Mediave dhe Sigurisë 

së Gazetarëve" (2018, 2019, 2020, 2021) të cilat ofrojnë të dhëna në bazë vjetore lidhur me 

rastet e sulmeve ndaj gazetarëve (AGK, 2017-2021).  

Sipas këtyre të dhënave, në periudhën kohore nga viti 2017 deri në vitin 2021, janë 

evidentuar gjithsej 196 incidente, ku viktima kanë qenë gazetarët dhe profesionistët tjerë të 

medias. Në vitin 2017 janë regjistruar gjithsej 24 raste ku dy prej tyre kanë qenë sulme fizike 

https://rsf.org/en/country/kosovo


ndaj gazetarëve Jon Ahmeti dhe Parim Olluri. Në vitin 2018 janë evidentuar 17 raste, dy prej 

tyre sulme fizike ku janë sulmuar Blerim Uka dhe Serbeze Haxhiaj, gjatë vitit 2019 janë 

regjistruar 19 raste, ku dy nga këto raste janë sulme fizike ndaj gazetareve Nora Kelmendi dhe 

Mejreme Gashi. Në vitin 2020 janë regjistruar 24 raste, ku dy prej tyre janë evidentuar si sulme 

fizike ndaj gazetarëve Valon Syla, dhe ekipit të portalit Arberesh.info. Gjatë vitit 2021 janë 

evidentuar 29 raste, dhe dy prej tyre kanë qenë sulme fizike ndaj gazetarëve Visar Duriqi dhe 

Albulena Rexhaj. Dhuna fizike dhe llojet e tjera të dhunës sipas rasteve të paraqitura kanë pasur 

motive të ndryshme (AGK, 2022). 

Sipas raporteve ndërkombëtare siç janë Reporterët pa Kufij (RSF, 2021), Raporti i 

Progresit i Komisionit Evropian për Kosovën (Kosovo Report, 2021), Raporti i Freedom House 

për Kosovën (Freedom House, 2021), Republika e Kosovës ka kornizë të avancuar ligjore e 

cila promovon mbrojtjen e gazetarëve si një pjesë e rëndësishme e shoqërisë.  

Përkundër kornizës së avancuar ligjore, gazetarët nuk kanë siguri të mjaftueshme edhe 

në vendet e punës, dhe janë të ndikuar nga pronarë biznesesh të cilët varen nga tregu i reklamës. 

Kjo bën që gazetarët të punojnë pa kontrata dhe me kushte të dobëta të punës, gjë e cila ndikon 

në vetëcensurim dhe frikë nga humbja e vendit të punës (AGK, 2021). 

Qëllimi i hulumtimit 

Punimi ka për qëllim të tregojë se si ka ndikuar dhuna dhe kërcënimet tek gazetarët në 

periudhën kohore 2017-2021, në Republikën e Kosovës. Ai ka për qëllim paraqitjen e 

këndvështrimit të dhunës ndaj gazetarëve, përmes intervistave të thella me afro dhjetë gazetarë 

që kanë përjetuar dhunë fizike gjatë kryerjes së detyrave të tyre. Gjithashtu, punimi do t’i 

identifikojë motivet e sulmeve fizike ndaj gazetarëve, dhe ndikimin e dhunës në punën e tyre 

profesionale. 

Objektivat e hulumtimit 

Objektivat të cilat dëshiron t’i arrijë ky punim janë: 

1. Të konstatojë se a ka ndikuar dhuna dhe kërcënimet në punën e gazetarëve; 

2. Të identifikojë motivet dhe shkaqet e sulmeve fizike ndaj gazetarëve; 

3. Të konstatojë se si është reflektuar dhuna në punën e tyre;  

4. Të verifikojë se a kanë vazhduar gazetarët e dhunuar me tema të njëjta hulumtuese apo 

kanë kaluar në vetëcensurë; 



5. Të zbulojë se a janë zhgënjyer me profesionin e gazetarit dhe me mjedisin mediatik në 

të cilin punojnë të intervistuarit;  

6. Të identifikojë nëse ata mendojnë se janë mbrojtur/përkrahur nga institucionet; 

7. Të kuptojë se a kanë menduar që ta braktisin profesionin. 

Pyetjet kërkimore 

1. A ka ndikuar dhuna dhe kërcënimet në punën e gazetarëve? 

2. Sipas tyre cilat kanë qenë motivet e dhunës dhe kërcënimeve? 

3. A kanë vazhduar me tema të njëjta hulumtuese apo kanë kaluar në vetëcensurë? 

4. Si është reflektuar kërcënimi/dhuna në punën e tyre? 

5. A janë zhgënjyer me profesionin e gazetarit dhe me mjedisin mediatik në të cilin 

punojnë? 

Metodat shkencore të punës 

Për hartimin e punimit janë përdorur metoda të kombinuara shkencore, cilësore e sasiore, 

pasi që këto cilësohen si metodat kryesore të punimit, të cilat gjejnë përdorim të gjerë edhe në 

hulumtimet shkencore për media, gazetari dhe komunikim.  

Metoda e intervistimit – është metoda kryesore e hulumtimit në punim e cila është 

përdorur për të nxjerrë rezultate të matshme lidhur me ndikimin e dhunës ndaj gazetarëve, dhe 

pasojave të dhunës e cila ndikon në punën profesionale të tyre si gazetarë. Janë planifikuar të 

realizohen afro 10 intervista me gazetarë, prej të cilave janë realizuar 7 sosh për periudhën 

kohore 2017-2021.  

Metoda përshkruese - është përdorur për shtjellimin teorik të temës dhe shqyrtimin e 

literaturës përkatëse. Përmes kësaj metode, është paraqitur koncepti i dhunës ndaj gazetarëve 

si nocion i ndërlidhur me dokumentet e para të lirive dhe të drejtave të njeriut, dhe me ligjet e 

shtetit të cilat sigurojnë demokracinë duke filluar nga kushtetuta si akti më i lartë i një shteti.  

Metoda e analizës - Kjo metodë është shfrytëzuar për thelbin e punimit. Përmes kësaj 

metode janë analizuar 7 raste të sulmeve fizike ndaj gazetarëve dhe profesionistëve tjerë të 

medias nga viti 2017 deri në vitin 2021. Përmes analizës janë identifikuar motivet dhe shkaqet 

e sulmeve fizike ndaj gazetarëve. Përmes analizës janë vendosur përfundimet lidhur me 

ndikimin e dhunës në aspekte të ndryshme ndaj gazetarëve. Përmes analizës janë nxjerrë edhe 

rekomandimet që dalin nga punimi.  

